
7

Passavimo un pâ d’oëte in allegria;

Perchè no ne mancava a quella toa

Bon vin, boîn piati e boña compagnia,

Cose da recuveâ l’animo e a gôa;

Ma finio ô pranzo, quando se retia

A comitiva e a chiña a tæra, allôa

Senza ninte occultâ (quand’eimo soli)

O mæ progetto confidavo a Noli.


8

Ch’applaudivan (dixeivo) a quest’idea

Ommi d’elevatiscimo intelletto,

Fra i atri nominandoghe Corea;

E che mi voendo mettila in effetto,

E trattandome in pescima manea

I Portogheixi, a-i quæ m’ëo diretto,

Voîvo a Zena propoñila, pentio

D’aveî i foestê ä mæ patria preferio.


9

Che se, comme ne-ô regno portogheise

(Concludeivo) no m’è ô destin contraio,

Speravo dä Reppubblica zeneise

Ottegnî presto tutto ô necessaio

Pe-a segûessa, i trasporti, i ommi e e speise

D’un viægio de scoverta straordinaio,

E che e raxoîn e e basi, dove mi

Fondavo e mæ speranze ëan queste chì...


10

Primma a gloria e ô vantaggio proveniente

A Zena da uña grande impreisa, a quæ

A doveiva riuscî probabilmente;

E l'entuxiasmo poi d’uña çittæ

E pe genio e pe exempi intraprendente.

A quæ a n’avieiva avûo difficoltæ

Confiâ di antighe in consciderazion

Da nêuva impreisa a mi l’esecuzion.

